
Shri Dattatreya Stotram 10

శ్రీదత్తాత్రేయస్తోత్రమ్    ౧౦

జన్మాద్యస్య యతో యతో జగదిదం శాస్త్రం  చ శాస్త్రప్రమం 
యత్తచ్ఛాస్త్రసమన్వితం  మతిహితం వేద్యం వినష్టభ్రమమ్   ॥
దత్తాఖ్యం తదు మాయయాఽస్య తు మయా శార్దూలవిక్రీడితమ్ 
ప్రారబ్ధం   రురుణేవ మన్దమతినా  స్తోత్రం  తదస్త్వీడితమ్ ॥ ౧॥
ఈక్షాపూర్వమచిన్త్యశక్తిరసృజద్విశ్వం  య ఏకో విభుః ॥
సాధ్వ్యాః శాపమృషేశ్చ లోకవిపదో ద్రాగ్వారయన్త్యాః  ప్రభుః  ॥
పత్న్యా అత్రిమునేస్తపస్విన  ఇతస్త్రేధార్భతాం  నిర్మలమ్ ।
దుర్వాసఃశశిదత్తసంజ్ఞిత  ఇనః కుర్యాత్స నో మఙ్గలమ్  ॥౨॥
కష్టాద్దీపకశిష్యవన్నిజగురుం   శ్రీవేదధర్మాహ్వయమ్  ॥
రుష్టం  రుగ్ణమహో  నిషేవ్య వరదం విశ్వేశహర్యాహ్వయమ్ ॥
సోఽనాదృత్య సురద్వయం స్వగురుతో వవ్రే యశోస్యామలమ్ ।
దత్తాత్రేయగురుర్భజత్సురతరుః  కుర్యాత్స నో మఙ్గలమ్  ॥ ౩॥
ప్రహ్లాదః   క్షుధితాతిథిద్విజనుషః శప్తోఽసురత్వం గతః ॥
కృత్వాఽజేన రణం క్షణం హతమతిః సోఽనాత్మవిత్వాద్గతః  ॥
యం భక్త్యా శరణం యతోఽలభదిమామాన్వీక్షికీం నిశ్చలమ్ ।
దత్తాత్రేయగురుర్భజత్సురతరుః  కుర్యాత్స నో మఙ్గలమ్  ॥ ౪॥
యం సాధ్యాభిధదేవతా ఉపగతాస్తాభ్యో జగాదామృతం
యో దుఃసఙ్గనివృత్తిపూర్వకమరం   ధైర్యం  తితిక్షామృతమ్ ॥
శాన్తి చాపి తపోఽన్తరఙ్గకతయా మాయానియన్తాఽచలం
దత్తాత్రేయగురుర్భజత్సురతరుః  కుర్యాత్స నో మఙ్గలమ్  ॥ ౫॥
యం వర్ణాశ్రమలిఙ్గహీనమమలం    నగ్నం స్థితం  సావలం
నాగః పిఙ్గల  ఊచ ఆశ్రమమిదం  కిం తే వదేత్యాహ తమ్ ॥

యోఽసౌ పఞ్చమమాశ్రమం  సమదృశః పూతస్య మే హీత్యలం
దత్తాత్రేయగురుర్భజత్సురతరుః  కుర్యాత్స నో మఙ్గలమ్  ॥౬॥
యోబుద్ధ్యాశ్రితభూనగాదిగురుత   ఆదేయహేయాత్మకం
శాన్త్యాదిప్రదశిక్షణం  చ యదవే పృష్టో జగౌ స్వార్జితమ్  ॥
ఆత్మైవాత్మగురుః  కిలేతి చ యతోయోఽదర్శయద్వ్యర్గలం
దత్తాత్రేయగురుర్భజత్సురతరుః  కుర్యాత్స నో మఙ్గలమ్  ॥ ౭॥
నిష్ఠాం  వీక్ష్య పురా పురారిరుభయీంయోగర్ద్ధిముచ్చైర్దదౌ  
బాహూనాం చ సహస్రమాజిమరణం  యశ్చార్జునాయోద్గతిమ్   ॥
వన్దే భార్గవరామకామదమరం  శ్రీరేణుకాభీష్టదం 
దత్తాత్రేయగురుర్భజత్సురతరుః  కుర్యాత్స నో మఙ్గలమ్  ॥౮॥
రక్షః ప్రత్యుపకార్యదర్శయదహో  త్రిర్విష్ణుదత్తాయ   యం
దుర్దర్శోఽపి  నిమన్త్రితోఽగ్నిరవియుక్  శ్రాద్ధాన్నభుక్   సాన్వయమ్ ॥
తం రక్షోఽప్యనయన్నిజం పదమదో మోదాత్మకం సోజ్జ్వలం
దత్తాత్రేయగురుర్భజత్సురతరుః  కుర్యాత్స నో మఙ్గలమ్  ॥౯॥
భిక్షిత్వాన్నముపాదిశద్వరమమూనన్వాగతబ్రహ్మణే
యైః  సప్తగ్రహముక్త  ఆస మనుభిర్బ్రహ్మాత్మజో బ్రహ్మణే  ॥
తస్మై  దుర్గ్రహనిగ్రహాయ   మహసే కుర్మో నమో మఙ్గలమ్
దత్తాత్రేయగురుర్భజత్సురతరుః  కుర్యాత్స నో మఙ్గలమ్  ॥ ౧౦॥
ఆయురాజవరప్రదోఽపి  నహుషోహుణ్డేన  మాయావినా
తత్పోతం హృతమాశు హన్తుమజితోయోఽరక్షదార్తిం వినా ॥
పిత్రోర్యోగమకారయచ్చ  జయినా తేనేష్టదోఽసావలం
దత్తాత్రేయగురుర్భజత్సురతరుః  కుర్యాత్స నో మఙ్గలమ్  ॥ ౧౧॥
భ్రాత్రాఽజౌ   విజితో విచిత్రచరితస్వామ్బార్పితశ్లోకత  -
శ్చాలర్కః శరణం యమాప కృపయా సాష్టాఙ్గయోగం   సవిత్ ॥
తస్మై  యేన మదాలసాభువ ఉపాదిష్టో వరిష్ఠోఽమలం
దత్తాత్రేయగురుర్భజత్సురతరుః  కుర్యాత్స నో మఙ్గలమ్  ॥ ౧౨॥
ఇతి శ్రీవాసుదేవానన్దసరస్వతీవిరచితం   శ్రీదత్తాత్రేయస్తోత్రం    సమ్పూర్ణమ్  ।

